
ԱՐԵՒՄՏԱՀԱՅԵՐԷՆԻ ՈՒՍՈՒՑՈՒՄԸ ԵՒ ԻՒՐԱՑՈՒՄԸ ԷԱԿԱՆ՝

ԱԶԳԱՅԻՆ ԻՐԱՒՈՒՆՔԻ ԵՒ ՄԻԱՑՄԱՆ


Սփիւռքի նախարարութիւնը հրաւիրած էր ԱՐԵՒՄՏԱՀԱՅԵՐԷՆի ուսուցման օրակարգով խորհրդաժողով, «Արեւմտահայերէնի ուսուցման վիճակը սփիւռքում» օրակարգով, որուն մասնակցեցան Հայաստանի Հանրապետութենէն եւ տարբեր երկիրներէ ուսուցիչներ, դասախօսներ, գրողներ: Սփիւռքի Նախարար տիկին Հրանուշ Յակոբեան տեւաբար ներկայ եղաւ, լսեց, արձանագրեց: Պարզ.  ձեւական  ներկայութիւն մը չեղաւ:


Խորհրդաժողովը յատկանշուեցաւ լրջութեամբ, հայերէնի հարցը ընդհանրապէս քննուեցաւ: Ժողովականները գիտակից հաւատքով արտահայայտուեցան այն մասին որ հայութեան գոյութեան տեսանկիւնէ որոշիչ դեր ունի ազգային լեզուն, «ընդունելով ՀԱՅՈՑ ԼԵԶՈՒՆ որպէս հայկական ինքնութեան հիմնական բաղադրիչ եւ պահպանման կարեւորագոյն ազդակ»:


Խորհրդաժողովի աւարտին հրապարակուած Յայտարարութեան եզրակացութիւնը կը բնորոշէ հասարակաց կամքը, զոր ուշադրութեամբ հարկ է կարդալ եւ տէր ըլլալ ըսուածին. «Կոչ կ'ընենք սփիւռքեան եւ հայաստանեան բոլոր կառոյցներուն գլխաւոր հիմնախնդիր համարել հայապանութիւնը Սփիւռքի մէջ եւ յատկապէս հայ դպրոցի պահպանումը եւ զարգացումը, ինչպէս նաեւ հետեւողականօրէն նպաստել արեւմտահայերէնի՝որպէս ազգային արժէքի պահպանման եւ զարգացման» - ընդգծ. Յ.Պ. : Այս եզրակացութիւնը չի խօսիր Արեւմտահայերէնի շիջման մասին: Յաճախ նշուեցաւ որ, ըստ Սահմանադրութեան, Հայաստանի Հանրապետութեան լեզուն հայերէնն է, այդքա'ն: Այս իրողութեան հարկ է գիտակցիլ, պետութեան եւ այլ մակարդակներու աշխատանքներու պարագային:


Կարդացուեցան բազմաթիւ զեկուցումներ, եղան անկաշկանդ վիճարկումներ: Խորհրդաժողովի արձանագրութիւնները պահուած են եւ զեկուցումներուն հետ լոյս պիտի տեսնեն: Ինչպէս կը նշէ յայտարարութիւնը, նախարարութիւնը «պատրաստակամութիւն» կը յայտնէ օժանդակելու Արեւմտահայերէնի ուսուցման, նաեւ  Արեւմտահայերէնի ուսուցման «միասնական դասագիրքեր»ու ստեղծման, կանոնակարգելով տարբերութիւնները:


Անբնական պիտի ըլլար չխօսիլ «ուղղագրութեան» հարցի մասին, մանաւանդ որ շատերու համար դասական կամ մեսրոպեան ուղղագրութիւնը կը համարուի «Արեւմտահայերէնի ուղղագրութիւն»: Ծանօթացման եւ ուսուցման գծով կրեւոր քայլ կարելի է համարել այն որ համալսարանական մակարդակով այժմ կ'ուսուցուի Արեւմտահայերէնը, նաեւ դպրոցներու աւագ դասարաններուն մէջ, Հայաստանի Հանրապետութիւն եւ Արցախի: Բացի լեզուէն, ուշադրութեան առարկայ եղաւ, Սփիւռքի մէջ, հայ գրականութեան ուսուցումը:

  
Ի հարկէ, Սփիւռքի դպրոցները անխուսափելիօրէն երկու լեզու պիտի սորվեցնեն եւ այդ պայմաններուն մէջ հայերէնը առաջին լեզու չէ: Այս կացութիւնը տարբեր ձեւերով կը ներկայանայ մէկ երկրէ միւսը: Պատրաստուելիք դասագիրքերը այդ զանազանութիւնները նկատի պիտի ունենան:

    
Ուղղագրութեան հարցին հետ խօսուեցաւ նաեւ հայերէնի բառամթերքի եւ շարահիւսութեան զտման եւ հարստացման մասին, մանաւանդ լեզուն ձերբազատելու համար աղճատումէ եւ օտար բառերու վայրագ ներխուժումէ:


Խորհրդաժողովը յատուկ կերպով քննեց այն որ Սփիւռքի, մասնաւորաբար նոր սերունդին համար, Արեւմտահայերէնը կը բերէ լեզուամտածողութիւն եւ ցարդ կը մնայ հաղորդակցելու հասարակ յայտարար, միջոց:


Խիստ հետաքրքրական էր ՀԲԸՄի հեռավար քոլէճի արեւմտահայերէնի ուսուցման ծրագիրներուն եւ առանձնայատկութիւններուն մասին զեկուցումը: Այս համակարգչային-համացանցային ծրագիրը տարիքի եւ հեռաւորութիւններու սահմանաբակումներ չունի:


Խորհրդաժողովի աւարտին ստեղծուեցաւ գործելու կոչուած մարմին մը, որուն մէջ ընդգրկուեցան Հայաստանի Հանրապետութենէն եւ Սփիւռքէն ուսուցիչներ եւ մտաւորականներ:


Կացութիւնը կը պահանջէ բոլոր ուժերու, - անհատներ եւ կազմակերպութիւններ -, անվերապահ գործակցութիւնը, որպէսզի հայեցի կրթութիւնը յաջողի, չըլլայ հոգեպարար ճառ: Այս ձեւով կ'իրականանայ ոչ-ձեւական հայապահպանումը, որուն մասին խօսիլ կրկնուող սովորամոլութիւն է, ծէս:

Յ. Պալեան

Փարիզ, 7 Յուլիս 2010

